DELLES NOTES SOBRE LA PESCA FLUVIAL N'ASTURIES

Xuan X. Ferndndez-Piloieta

ENnTAMU

Actividd prauticada de vieyo pol home, seguramente giiei ten-
gamos una imaxe distorsionada o amenorgada de la importancia y
dimension que tuvo la pesca fluvial na dieta y la economia de les
families asturianes, sobre manera naquellos pueblos més cerca
los rios. Anque son conocios casos de xente que vivia de vender!
lo que pescaba, si ye verdd que nun se consideraba propiamente
un oficiu y nun yera bien vista esta ocupacién por poco rentable.
Poro, hai exemplos nel refraneru onde se critica’l dedicase a esta
xera desatendiendo otros llabores mds importantes y fundamenta-
les na vida tradicional: «Cazador ya truiteiro, nunca puxenun gran
payeiro».2 «El qu'anda a truitas ya paxarinos, nun tendrd muitu
maiz qu'emprestar a los vecinos».?

Por embargu, de la importancia que debié tener na antigiieda
puen danos idea dalgunos exemplos que llegaron hasta nés al
traviés del tiempu, como ye que na quema’l xigante en Villanueva
(Cangues d'Onis) el mofiecu represente a un pescador cola so vara,

' Na actualid4 la venta ta prohibida, cola esceicion evidente del «campanu».
2 Garcia Martinez (2008: 146).
3 Garcia Martinez (2008: 146).

sombreru, etc. y que’l ritu se faiga al par del riu* o qu'esistiere’l
vezu d’asperxar con agua bendito la cafia de pescar el salmén en
Parres.> Anque seya d'una manera simbdélica que quiciabes nun
nos permita pescanciar dafechamente’l so significdu, paez claro
qu'estes manifestaciones enllacen con otros vieyos ritos venceyaos
a 'abondancia y la fertilid4.

Nun tenemos d'escaecer tampoco que, nun hai tanto, lo que
salfa del riu ayudé «a quitar muncha fame» dempués de la guerra
civil y que, n'otros tiempos, en feches senalaes yera la meyor (o
tinica) manera de poder tener accesu a una comida especial en casa.
Tamién, como actividd econémico-deportiva que ye, I'aspeutu depor-
tivu o d'ociu xuega un papel importante. Hasta tal puntu que mun-
chos de los informantes destaquen que yeren felices tando pescando
y que, a dellos, paradéxicamente, hasta se-yos quitaben los dolores
despalda, articulaciones, etc. cuando andaben pel riu.

Nesti trabayu vamos centranos nes especies y artes mds estricta-
mente fluviales y nun falaremos de pexes nin téuniques de captura
que pudieren dase —por exemplu— nes zones de ria, onde entren
de la mar pexes como la furagana (llobina, roballiza) y onde ye
vezu mariscar y apafar muergos (navayes), berberechos, cdmba-
ros, etc.

EsPECIES

Les especies que tradicionalmente se pescaben nos rios astu-
rianos son principalmente’l salmdn (Salmo salar), la trucha comiin

4 Sanchez (2011: 70-71).
5> Informante: Anton de Diego Avaria, 79 afios. Natural d’Aballe (Parres).
Recoyio por Alberto Alvarez Pefia'l 18 d'abril de 2000.

(Salmo trutta fario)s y reu (Salmo trutta trutta) y Vanguila (Anguilla
anguilla).

El salmon

El rei del riu foi bien abondante nos rios d’Asturies y grande’l so
consumu. Asina diz Ferndndez Ladreda que yera nos sieglos xvi y
xvil, falando amds de documentos nos que los vecinos de San Pedro
de Villanueva (Cangues d'Onis) comprometiense a dar dellos servi-
cios al monesteriu con dalgunes condiciones; una d'elles, que nun
se-yos darfa salmoén a la comida mas que dos veces a la selmana.”
Hai munchos exemplos documentaos de casos asemeyaos® que nos
valen de testimoniu de qu’antafio habia permunchu salmén llegan-
do hasta a estragar la xente. Esto apaez tamién na tradicion oral;
d’esti mou, cuenten que los obreros del Salto de Grandas de Salime,
los de la carretera de Ribeseya, los canteros de Cuadonga, etc.
punxérense en fuelga porque namds-yos daben pa comer salmon.

Ensin entrar en detalle al respeutive del so complexu ciclu vital
de pexe anddromu,’ si resulta interesante equi repasar los diferen-
tes nomes que recibe nes sos desemeyaes fases de crecimientu y
del so ciclu reproductivu:

Pintu: salmén pequefiu que yé nala. Puede confundise cola tru-

cha.

¢ La trucha arco iris (Oncorhynchus mykiss), presente nos nuestros rios,
vieno importada dende Norteamérica. Nun falaremos tampoco d'otres especies
«nueves» como'l cachu (Leuciscus sp.) anque cada vez seyan mas abondoses nes
agiies fluviales asturianes.

7 GEA: 3.

8 Garcifa Martinez (2008: 147).

9 Pexes anddromos son los que viven na mar y reprodiicense n'agua dulce.
Nel casu'l salmén, tienen dos fases nel riu y otra —intermedia— n’agiies
ocedniques.

Esguin: cria del salmén tres una o dos primaveres. Esguiniar
sedria’l procesu de tresformacion morfoléxica y fisioloxica. En mayu
y xunu emigren pa la mar. Otros nomes que recibe nesta fase son
xeirones, xirones, vironeros.!0

Afial: el que vuelve al riu dempués de pasar s6lo un aiu na mar.
Lo més normal ye que lo faigan a los dos (la mayoria) o tres, pudiendo
a veces entardar mas.

En funcién de cudndo entren al rfu d'orixe, estrémase ente:
tempranos (xineru, febreru y marzu), abrilefios y mayucos o serondos.
«Dos salméis» habia’l dichu: «en xineiro, machédcaye a cabeza al
primeiro».!!

Zancdu o zancada: salmén dempués de la puesta. Galdiu tres el
procesu reproductivu, llega a la mar si consigue sobrevivir.

Les causes de la mengua nel ndmberu de salmones son varies.
Dende la perda d’habitats pola construccién de torgues nos rios
(n'Asturies venceyaos sobre too a les empreses d'enerxia llétrico),
contaminacion, sobrepesca (con importante impautu de la que se
fai nes agiies marines que lleven a cabu dalgunos paises'? y tamién
d'otres especies que-y sirven d’alimentu), el calentamientu global,
actividaes pesqueres inadecuaes, etc.

La trucha

El salménidu autéctonu mds presente nos nuestros rios,
grandes y pequetios. El reu (Salmo trutta trutta) ye la variedd
migradora que vive na mar y xube al riu a poner la giiévara y la

10 Vazquez (1999: 7).

11" Informante: Raiil Gonzdilez, 68 anos. Natural de Serandfas (Bual).
Recoyio por Alberto Alvarez Pefia'l 26 d'ochobre de 1997.

12 Tenemos como exemplu’l qu'ente los salmones que se pesquen n'agua
costero d'Irlanda atépense exemplares marcaos de nuevos nos rios d'Asturies y

Galicia. Cfr. Vazquez (1999: 13).

trucha fario (Salmo trutta fario) la sedentaria. Quiciabes seya'l
pexe més popular de les agiies de la cornisa cantdbrica, magar
que’l so nimberu mengué enforma nos udltimos anos llegando
a desapaecer de munches riegues y riucos onde nos pue paecer
imposible qu'hubiere trucha n'otros tiempos non mui allofiaos. Y
asina yera; esos rios bien pequenos podien ser tan trucheros o mas
qu'otros aparentemente mas guapos o caudalosos o que’l mesmu
riu principal del que son afluentes. Si son de monte, torrenciales y
d’agua frio, una trucha pequena puede puxar méds qu'otra muncho
mayor que viva nun riu grande y cerca la desembocadura (a nun
ser que se trate d'un reu, pexes conocios pola so llucha y fuercia
escomanaes). Estes truches de riu pequefiu son muncho mads
xires que les de rios grandes. Poro, suelen espantase mds fécil
que nos rios grandes y hai que tener especial procuru si se quier
pescales —por exemplu con cafia— pa que nun s'escuendan y ya
nun piquen.

Les truches pequenies puen llamase belaxos, milaxos, esguitos,
vieyos, guixos... y mds especificamente, amds de les anteriores, a
les cries dizse-yos igualmente esguirrios, nilgos, etc. mientres que
les truches mui grandes son palanques.

Un sitiu onde cria mui bien ye nos banzaos y preses. Esto yera
aprovechao pa garrales, siendo los molineros unos de los mayo-
res furtivos. Equi llegamos a un puntu onde podemos buscar
una esplicacion a que la trucha seya mds escasa nestos tiempos.
Aparte de la contaminacién ambiental y de vertios, l'innegable
cambéu climiticu, les desastroses politiques medioambientales,
envenenamientos y prautiques asemeyaes, los depredadores natu-
rales, etc.!’ tiende a olvidase o desconocese’l papel desendolcau
pol home y la so actividd beneficiosa pal mediu. Les actividaes

13 Sedrien aplicables equi la mayoria de les causes sefialaes enantes pal
salmon (y viceversa).

humanes tradicionales repercuten positivamente na biodiversidd y
el caltenimientu del mediu, siendo ésti un tema ampliu y abegosu
de tratar y que nun ye'l que nos ocupa agora. Sicasi, equi podemos
destacar que les preses, estancos, banzaos, etc. y dalgo qua simple
vista nun nos pudiere paecer importante como ye'l rozar los praos
nes orielles los rios, etc. facilitaben la reproduccion y crecimientu
n'optimes condiciones de la trucha. Al ser resultancia de trabayos
y actuaciones que vienen (o venien) faciéndose dende cuantays,
cola so desapaicion y perda d'intensidd (desaniciu de los moli-
nos, abandonu progresivu y/o prohibicién d'usos pervieyos, etc.),
piérdense eses condiciones favoratibles pa questa especie crie
y espollete bien: dende’l que dexen d'esistir esos elementos que
constituyfen un habitat afayadizu pa esgiievar y criar, hasta una
merma na radiacién solar necesaria pal so correutu desarrollu al
tar los rios cada dia menos asoleyaos.

L anguila

Nes tltimes normatives de pesca fluvial d’Asturies esta especie
consta como vedada dafechu, anque si ta permitida —con restric-
ciones— la pesca l'angula (que ye una fase del so ciclu vital). Esti
animal vive la mayor parte de la so vida nos rios (en dellos casos
hasta més de cuarenta anos)* hasta’l momentu la reproduccion,
que tien llugar n'agiies del Mar de los Sargazos. Dempués del
apareamientu y esgiieve los adultos muerren y les cries acaben vol-
viendo a los rios d'orixe de les madres, tresformandose n'angules al
llegar a les costes y entrar en contautu coles agiies menos salaes de
les desembocadures. Tres otra metamorfosis, 'angula tresférmase
n'anguila y entra nos rios. Aguanta munchu tiempu fuera l'agua;
una vez fuera d'ella, puede dir un bon tiempu pel suelu como si
fuere una culiebra.

14 pp.aa (2002: 91).

De sangre y piel toxiques, solien preparase —dempués de quita-
yos el pelleyu y coceles— tostandoles n'aceite con ayu y guindilles.
Usédbase tamién pa preparar empanaes.!s

A lo llargo’l sieglu xx pasé de ser una de les especies mads
abondantes (tenemos exemplos d’hidrénimos que probablemente
seyan indicativos d’ello) a tar seriamente amenazada pola mor de
la construccion d'embalses y estructures asemeyaes qu'estorben la
so migracion, la progresiva destruccion y degradacion d’hdbitats, la
contaminacion de les agiies, la sobrepesca, etc.

Otres especies

Hai otres especies que poblaben los rios de les que tovia que-
den resclavos y memoria, como son el moxdén de riu (Margaritifera
margaritifera), la llamprea (Petromyzon marinus) y el cangrexu
(Austropotamobius pallipes lusitanica).

El moxén de riu o madreperla en principiu nun ye comestible,
anque en dellos sitios llegaron a comese. «Hai quien las arreglé
como si fueran moxones, pero eran durotas».'® Esta especie ta
en seriu peligru; n'Asturies les poblaciones tdn separaes y des-
coneutaes por aciu los embalses y por alcontrase en distintes
cuenques fluviales.!” El so retrocesu ye por causa de la sobre-
pesca (anque la so carne nun seya precisamente apreciao mun-
ches poblaciones europees sufrieron enforma presion al garrase
pa quita-yos les perles o pa sacar ndcar), la contaminacion, les
obres publiques questrocen el so habitat y la merma de los sos
agospiadores na so fase larvaria, que suelen ser el salmén y la tru-
cha.ts

15 pp.aa (2002: 92).

16 Informante: Manuel Garcia Garcia «Manolo Sola», 82 afos. San Pedru
Paredes (Valdés). Recoyio’l 11 de setiembre de 2011.

17 Anadén Alvarez (2007: 66-70).

18 Anadén Alvarez (2007: 66-70).



230 XUAN X. FERNANDEZ-PILONETA

De la llamprea queden pocos testimonios de la so pesca. Ye
(o foi) «un bichu» enforma conociu y seique abondante; nun
hai mds que ver qu'esiste na fala coloquial como espresién pa
referise a una persona astuta, ruina d’aspeutu enfermizu, cha-
rrana y bullindiega, o enfermiza: «Ser como una llamprea». La
xente de les riberes de los rios onde tovia ta presente, conoz
estos pexes pardsitos anddromos, pero la mayorfa nun recuerda
—como diximos— que se pescare. De toes maneres, hai nicios
de que debié ser bien apreciada; valga como exemplu’l que
—segtn datos del archivu parroquial— la renta anal que tenien
que pagar los vecinos d’Arrobes al Monesteriu de San Pedru de
Villanueva pa mantener a los monxos yera una llamprea, y asina
taba estipulao nos «Diezmos y Primicies» del afiu 1567 onde se
detallaben les contribuciones de cada pueblu de la redolada’l
monesteriu.

Prepardbase cola so sangre, dempués d’abrila con cuiddu, a la
cazuela, o tamién con arbeyos, arroz o pataques. Pa cocela hai que
quita-y la pelleya con unes tifaces o unes alicates quitindo-yos un
nerviu que tienen y dempués cuezse ente la mesma sangre, sidra
o vinu. Al contrario quasocede en Galicia, y pola mor de la so
escasez, ta prohibida la so pesca.

El cangrexu tamién s’alcuentra nuna situacién critica, con-
secuencia de l'alteracion de los ecosistemes fluviales y de la
introduccion del cangrexu americanu (Procambarus clarkii). Esto
tltimo supunxo la entrada d'enfermedaes dafiibles pa la varieda
autéctona y una importante mengua frente a la nueva especie,
polo qu'anguafio hai veda absoluta. Como nun tienen bon bocdu,
los cdmbaros garrdbense mds por entretenimientu o pa comer ente
dellos, porque se diba mds a los pexes como la trucha.

Amds, na normativa, apaez como especie autéctona l'arencon
(Alosa alosa), tamién llamau sabela, trancha de riu, xagiieta o
xagiietu, qu'entra nos rios salmoneros tando constatada la so pre-

sencia en L'Eo (hasta la presa d'Abres) y n’El Deva-Cares (hasta
Panes). Tamién ta recoyida como tal la boga de riu (Chondrostoma
polylepis), presente s6lo en L'Eo. Puen pescase dambes especies,
que tienen regulada la talla minima y pa les que nun hai cupu
maximu.

TEUNIQUES

Pa pescar los pexes, les artes son variaes y dependen tanto del
riu y les sos condiciones como del animal que se quier garrar, de
la época del afiu y hasta de les preferencies y posibilidaes del pes-
cador.

Los recursos fluviales y la so esplotacién son importantes pal
home dende tiempos prehistéricos, como amuesen los afayos
de farpones del magdaleniense superior asina como l'apaicion
neses mesmes xacees de vértebres y arestes de pexes —sobre
too de salmén— ente los restos de la fauna que formaba parte
de la dieta del home d'esa démina. Precisamente por causa de
lo valoratible d'esta actividd, el control de los sos beneficios y
I'aprovechamientu de los rios foron a lo llargo’l tiempu orixe
de conflictos, neto a lo quasocedia con otros recursos —como
sedrien la tierra o los montes— por ser tamién propiedd o tar
baxo'l control de los nobles o de la Ilesia. Yera habitual que nobles
y monxos arrendaren los derechos, igual que facien cola tierra
y persiguieren a los que nun cumplien estes normes,!” polo que
nun ye d'estrafar que los pescadores intentaren engafiar a los
propietarios de los derechos o que recurrieren al furtivismu (hai
que tener en cuenta que tamos falando de los meyores tramos

y p0z0s).

19 Mato & Arias (2001: 178).

Daquella, pa pescar y furtiviar, emplegdbense munches téuni-
ques y artes. D’estes artes, antigiies, la mayoria prohibies, y de les
qu'entd queda alcordanza, vamos falar darréu.20

A mano

El métodu més rudimentariu, por nun necesitase nengtin apa-
rexu. Habia que dir riu arriba y dir garrandoles polo xeneral nes
piedres y cueves poco fondes onde busquen abellugu, polo que
nun yera raro sacar daqué sapu o daqué culiebra al andar a palpu
pente les piedres ensin ver lo qu'habia elli. Nun facia falta namas
pa garrar truches, s6lo mana, paciencia y I'inxeniu’l pescador:

Yo fu mui aficiondu a elles?! de mano, iba col panuelu. Cuando
non podia mas que garra-yos la puntina del rau, sacabal panuelu
del bolsu, traialu sinén equi en cintu prendiu y col pafiuelu ya nun
t'esmucin.??

De que la llamprea se garraba tamién a mano danos fe'l siguien-
te testimoniu recoyiu n’Arenes, qu'alcontramos interesante al ufri-
nos tamién dalgtin datu sobre’l comportamientu vy fisioloxia d'esti
animal asina como del so consumu:

Pénense les dos en riu chupando les piedres. El machu €1 peque-
fiu, la hembra la grande. Si garres el machu primeru la hembra queda,
al revés non. Garreslu y gérrasete al brazu chupando. Hai que tapa-y
un h.uracu que tien en morru. Con un dedu tépes-y el h.uraquin y
suelta. Lleva dos venes d’atrds alantre, é comu una anguila. Una de

20 Vamos falar sobre too de les truches, por ser el pexe mas abondante y al
que se-y tenfa mds aficion.

21 Les truches.

22 Contao por Arcadio Calvo, 84 afios. Natural de Caliao (Casu). Recoyio'l
2 d'ochobre de 2011.

la mierda y otra de la sangre. Abrese con cuiddu y preparase cola so
sangre. Tien carne tipu al congriu, gelatinoso.??

Toxicos naturales

Les truches amorgdbense pa garrales ficilmente a mano.
Emplegébense varies plantes y sustancies naturales d'orixe vexetal
que machacdbense y dempués echdbense nos pozos o banzaos
p'atontecer a los pexes.

La muerga, amuerga o muergu, tamién conocida como fueya de
cebon (Scrophularia aquatica) vina a la veral mesmu riu, da unes
boles prietes y fiede enforma. El mesmu efeutu consiguiase macha-
cando fueya'l bregon (Iris foetidissima), cicuta (Conium maculatum,
conozse tamién como prixilon, perrexilon, etc.) o con xurbia cocio.
La xurbia o surbia (Veratrum album) ye una planta asemeyada a la
xanzana que se da en zones altes del monte; envenendbense con
ella los ratos y —cuando daba permisu’l pedaniu— ponfase-yos a les
pites nes tierres cuando nun yera'l tiempu en que pudieren andar per
elles. Tamién dicen que valia pa envenenar xabalinos y pa los llobos.

Otru potente venenu ye'l pelleyu verde de les nueces cuando tovia
nun tdn madures. Conozse colos nomes de muergu, peiro, berrios,
cosichu, etc. Habia que machacalo cuando taben les nueces salien-
do, que tenien munchu zusmiu. Metiase nun sacu, poniase enriba
una piedra y machacdbase ddndo-y con otra piedra. Dempués, al
echalo al riu, «salian las truitas panza arriba».

Redes
Utilizdbense varios tipos, en funcién les carauteristiques y
tamanu’l riu.

23 Informante de 52 afios d'Arenes (Villanueva-Parres) que prefirié nun dar
el so nome. Recoyio'l 17 de xunetu de 2011.

Conozse xenéricamente como rede al brixel o tresmayu. Esta rede
ta compuesta por tres mayes, con dos parés (gatos)** una a cada llau
y en medio, per dientro, una rede fina que ye onde embolsen. Tres
pasar la primer rede, peguen na segunda —bolsa— vy al tirar a salir
pela otra parte (la de la segunda rede amplia) ya ye prauticamente
imposible que los pexes pudieren escapar. Pa la trucha suelen tener
ente cinco y seis metros de llargo y un metru o metru y mediu
plarriba, teniendo que ser la bolsa del doble d’altor (tres metros
aproximao). Pal salmén, les midies son mayores: ente seis y ocho
metros de llargo por cuatro o cinco d'altor. Esti aparexu lleva polo
xeneral una piértiga pa poder manexalu y un cordel na parte baxera
con plomos o chombos, llevando tamién flotadores de corchu no
cimero. Solia armase fixu, anque a veces diba moviéndolu corriente
abaxo, lo que se conocia como brixilar. Nun yera raro xurgar pel riu
con palos pa mover a los pexes empobindndolos hacia’l tresmayu.

Les redes prepardbense con un filo especial, tipo bramante,
en bobines. Texiense con unes aguyes de madera, «ddndose una
vuelta y un nuedu». Tefifense con brotos de los artos y corteyes
d’'umeru, que s'escorteyaben pa coceles dempués.

Habia redes muncho mayores pal salmén, como la traina,
d’unos venti metros de llargo, y el redén o rastral, del que dicen
que tenia trenta o cuarenta metros pa que cruciare’l riu de parte
a parte. El redén yera una paré de mayes de metru y picu d’altor
que facien el tendal p’arrastrar. Los salmones entraben pela boca
que taba baxo una falda, pegada a los contos (plomos) y d'onde
arrancaba una bolsa de maya mds fino que yera onde quedaben
atrapaos «too nun andar». Diba arrastrau, y la redada echébase
siempre d’arriba p'abaxo. Yera meyor que nun fuere un tramu mui
pindiu, porque yé yera costoso bastante puxar pel aparexu. Como
exemplu del esfuerciu que precisaba esti trabayu tenemos el datu

24 Miyares Fernandez (1989: 42).

de qu'en Llaniu (Salas) salien col redén en cuadriella de siete, tin
pa llevar la ropa nunos sacos y el restu pa remanar l'aparexu. «El
redén encargdbase a las pixuetas de la costa, y la rede yera averda-
zada, gris».>s

Por rel.lumada conozse tamién a una rede pa pescar de nueche.
En xeneral, dir o pescar a la rel.lumada, rellumbrera o rellumera
ye pescar de nueche con una lluz artificial (antiguamente d'un
candil de carburu, etc.) aprovechando’l que les truches queden
abaxo quietes al enfocales d'esti mou pela nueche. D’esta miente,
la rellumada-rede ye una rede allargada en forma de bolsa con dos
palos na parte mds ancha, que ta abierta y que lleva unos plomos
pa qu'afonde na parte delantera y unes boyuques na parte d'atrds
d’esa boca. Lo que se fai ye dir cercando colos palos a la trucha
(que ta quieta) hasta que queda zarrada per delantre. Gracies a los
plomos y a les boyes, diendo despacio con esi movimientu envol-
vente, ya va quedando dientro la rede y al completar la maniobra’l
pexe aststase y tira a escapar p'atrés, colo que ya queda presu dafe-
chu. Suelen llevar una bolsa anadida «del tamanu d'una botella»
onde van almacendndose al llevantar la rede y qu'hai que vaciar
cuando se lleven garraes dos o tres truches. Un diba col candil y
otru cola rede.

El refuelle, sacadera, truel o manguilla «yera como una manga del
café» d’hasta unos catorce metros, con un mangu llargu y un aru
d’ente tn y cinco metros de didmetru. El llargor depende —como
ye loxico— del riu; les mayores dimensiones qu'atopemos corres-
puenden a El Narcea, onde llevaba un segundu mangu y un fierru
pa poder apoyar fuerte nuna piedra porque —por exemplu onde
ta la madre'l riu— 1'agua solia tirar muncho. Los de mayor tamanu
dexdbense esperando, y habia una persona encargada d’espantar

25 Contao por Bernardino «Ito» Gonzdlez Alvarez, 78 afios. Vecin de Llaniu
(Salas). Recoyio’l 04 de setiembre de 2011.



236 XUAN X. FERNANDEZ-PILONETA

los pexes pa qu'embolsaren. El que se podia mover meyor, el d'un
metru de didmetru, yera bonu pa pasalu peles orielles y remanses
onde s’abellugaben los pexes nes enllenes.

Asemeydu al refuelle ye'l colete, méds pequeniu, que pue
manexase con una mano quedando la otra llibre pa poder allumar
y dir asina una persona sola a la rellumera en rios pequenos.

La garrafa o garrafina ye una rede plomada de polo menos
metru y mediu por metru y mediu que se llanza boca abaxo y va
afondando pol pesu los chombos; hai que dir tirando per un cordel
que lleva, colo que va zarrando y quedando les truches dientro.
Teniase encoyida nel antebrazu, tirdibase quedando’l pescador col
cordel, que se tensaba colos dientes. Pesaba enforma, y habia que
tener bona téunica pa llanzar y dir recoyéndola bien, polo que daba
muncha guerra y habia que tar bien fisicamente. Solia prauticase’l
llance nes tenaes y otros sitios zarraos. Pa pescar yeren bonos sitios
les esplanaes y remanses, «onde hubiere una garrafada guapa» y
meyor con enriaes porque —ente otres coses— asina les truches
nun s'espantaben. D'una tirada podien garrase seis o siete truches.

Esti tipu de redes solien faceles muyeres de los mesmos pue-
blos o de la redolada: «Habia una muyer en Covalles y otra ac4,
que llamaben «La Trebedera» que faciales de filu de bramante.
Llamébase esta muyer, la garrafera, Andrea».2s Si los aros de la
rede son mui pequenos, les garrafes conécense como grilleres y
taben mas persiguies que les de rede mas amplio por cayer nelles
tamién les truches mas pequenies.

El paradexu lleva una sola rede con boyes de corchu y piedres
boneres pa qu'afonde y coldcase travesando’l riu en zones de poca
corriente.?”

26 Contao por Arcadio Calvo, 84 afios. Natural de Caliao (Casu). Recoyio'l
2 d'ochobre de 2011.
27 Miyares Fernandez (1989: 46).

Estremaes tipoloxies de fisga: Arganza (Tinéu), Santo Miyao (Allande), recrea-
ci6n d'una fisga de San Pedru Paredes (Valdés) y otra con aniciu nel oriente
d’Asturies. [Dibuxu d’Alberto Alvarez Pefa].

Fisgues o cisgues, trayentes o traentes y pinces: Son ferramien-
tes pa clavar o pa garrar los pexes pinzandolos. Yeren de ferreru,
anque tamién valia un tenedor achapldu mangdu pa clavar a tru-
ches y anguiles, que yera como s’aniciaben los nenos o colo que
s'arreglaben los mayores cuando nun habia otra cosa. La fisga, zar-
pon o cisga, yera como una pala dientes, toa de fierro con unos far-
pones pa que si se clavaba al pexe nun saliere y con un mangu de
madera. Les pinces y tifiaces, que llamaben en dellos sitios anguile-
ra, yeren asemeyaes a una tisoria (o a unes tinaces de ferreru xene-
ralmente coles midies de los brazos a la inversa) con unos dientes
pa coyer sobre too anguiles y tamién truches. La época pa estes
téuniques yera’l branu, y pescdbase meyor nes esplanaes o tablaes.
Yeren perfeutes, tamién, pa dir a la rellumera.

En dalgunos sitios, a la fisga de mayor tamafiu lldimenlu trayen-
te, estremdndose tamién nel nimberu dientes, teniendo asina la
cisga 4 6 6 y el trayente polo menos 6. Les grandes sedrien entds
pal salmon y les pequeries —llamaes tamién tenedor, anque fueren
igualmente de ferreru— pa trucha y anguila. Les fisgues grandes

Fisga con aniciu nel oriente d'Asturies y fisga de Grandas de Salime.
[Dibuxu d'Alberto Alvarez Pefal

solien amarrase con una cuerda na parte metélica onde empataba
col mangu, pa nun la perder si rompia ésti y asina poder recupera-
la facilmente (munches veces col pexe clavau). Tamién se facien
fisgues con tacos de madera colos fierros puestos nellos. Yeren
ganchos de ferreiru, afilaos, o clavos de sobre un forcu, siendo’l
restu la cadarma (mangu y soporte onde van montaos los clavos)
de madera. Asemeyao a esta solucién tenfase tamién pa les pinces;
a falta d'elles, usdbense les morgaces o fustes d’apanar aricios con
unos pinchos o unes puntes na parte d’alantre.

Con cana

Ye la téunica que mds conocemos giiei, de xuru por ser la per-
mitida pa la pesca deportiva moderna. Anque ye una téunica bien
antigua, esto nun significa qu'en principiu seya considerada como
la mds eficaz. Asina, alcontramos el dichu «Pescador de vara, pes-
cador de nada; y si la vara quiebra, pescador de mierda».

Pinza o tisoria pa pescar anguiles y truches [Dibuxu d’Alberto Alvarez Pefial

Cuanto mds atrds nel tiempu, mds artesanales y mds diferentes
yeren les cafies a les modernes d’agora de materiales fuertes y llixe-
ros. Pescdbase ensin carrete con vares d'ablanal o de cariavera cor-
taes preferiblemente pel iviernu y en menguante. Dempués llegs’l
bambii, primero nes punteres y més tarde nes cafies completes y
tamién los carretes, que nun principiu llamdbense (a les prime-
res maquines pa enrollar) corredera. De los primitivos cordeles y
cuerdes pasose a la tanza; primero de nilon, habia unes tances que
venien nunos mazos qu'habia qu'echar a mueyu pa que se punxe-
ren dereches y dempués habia qu'empalmales.

La modalidd mds arcaica —o meyor arcaizante— ye ensin
carrete, a punta vara o cafa fixa, con canes telescépiques de 6 a 8
metros y un cachu tanza de cuasil mesmu llargor si tamos en rios
grandes (Nalon, Caudal...) o acurtidndose hasta metru y mediu
aproximao si se va a rios mds pequefios, adautindose la midida a
les carauteristiques del riu. Ye normal poner dos tances empataes,
una mds gorda na parte d'arriba pa poder ver meyor la llinia. Hai
quien conoz a pescar asina como pescar «a l'ayerana», siendo tipica
d’Ayer, Llaviana, Mieres y L.lena y utilizase tanto pa cebu como pa
mosca seca (la tipica d'eses zones conozse como paisana).



240 XUAN X. FERNANDEZ-PILONETA

La trucha (y el salmén) «nun se da» a toles hores anque se ten-
gan bones condiciones pa pescar, y segtin la época l'afiu, la hora'l
dia, el tiempu que faiga, cémo baxel riu, etc. puen picar meyor o
peor... o nun picar. El bon pescador conoz cudl ye'l meyor tiempu
pa qu'heba més posibilidaes de que’l pexe coma con més gana y
cudl non: «Niebla na montafa, pescaor a la cabana». Prefiérense
dies escamplaos, nos que tea l'agua caliente y meyor si ta turbio.
Son bones hores al riscar el dia y al escurecerin, sobre too pa tar a
merucu. Tamién ye bono si cai una nube, porque enturbia’l riu y
«vuélvense lloques». Al dependese de los factores meteoroldxicos,
el bon pescador suel ser mui observador. Por exemplu, si tamos
nuna vega y hai vaques nos praos y vemos que tan guareciendo y
moviéndose ye bono porque los pexes van tar activos. Pela cueta,
si tdn acostaes o mosquilando ye mala sefia.

Los cebos y téuniques que puen usase son munchos. Estrémase
ente cebos naturales (a cebu) y artificiales. D'ente los artificiales,
relativamente bastante modernos, hai que destacar que la pesca
con mosca artificial ye un arte més antiguu de lo que podamos
pensar, pues yd se tien conocencia de que se prauticaba nel sieglu
1. a.C. en Macedonia, siendo l'orixe de la versién moderna les
islles britaniques, onde apaecen descripciones en testos del sieglu
xv. Mds sero, yd na vertiente cismontana, tenemos I'exemplu del
Manuscrito de Astorga de Juan de Bergara, de 1624. Nél alcon-
tramos dellos tipos de mosques, faldindose del so montaxe y de la
meyor época pa pescar con elles. N'Asturies lo méds normal yera la
modalidd afogada, que nun flotaba, xeneralmente col aparexu que
llevaba una boya de corchu, anque tamién hai quien pesca con
mosca seca. Nesta variedd, el tipu de mosquitu ye otru, teniendo
que flotar. Pa ello, tien que tener los pelos y plumes del pescuezu
bien escolforaos y tamién se-y suel echar un liquidu. Tamién ye
conveniente, a cada poco, azotar la mosca pa los llaos pa que nun
tea mui metida n'agua.

Les mosques fdense con varios materiales: alambre, filo, plumes
y pelos danimales. Nel Oriente, llamase tasuga a un tipu mosca
fecha con pelos del Meles meles (melandru, tasugu, mel6n).

El cebu natural mds usdu y maés efeutivu ye'l merucu, que nun
seya de cuchu. Tamién se pesca con cocu de la miel o del maiz, con
marabayu, guxarapa... y meyor entd qu'esta dltima, lo que sal d’ella,
que ye la mosca de mayu.

Pa l'anguila, anque se pue garrar tamién con cafia a cebu
(preferiblemente con riu turbiu y a merucu) usébase lo que se
conoz como'l pifiu: prepardbase una merucada enfilando con una
aguya o una alambre merucos nun filu «de coser normal», que
pue doblase pa que dure mds. Diba faciéndose «como un collar»
colos filos de 3 6 4 braces y, dempués, ddbase-y vuelta enrollando
nos deos hasta quedar envuelta y atdbase pa que nun la llevaren y
tuvieren bocdu, onde garrar. Tamién yera normal pone-y un pesu
(un chombu o una tuerca) pa que les anguiles tuvieren que tirar y
habia quien metia ortigues dempués de machacaes na merucada,
o machacaben anchoa ente ella si querien «moyala». Cuando taba
preparada, en fresco, poniase na puntera la cana col nilén (onde
dirfa I'anzuelu, al que sustitti) y tirdbase. L'anguila mordia, y al
notar que taba puxando sacdbase; en principiu, facfase «al campu
llibre» y a tdltima hora empez6 a llevase un paragiies pa recoyeles
y axuntales. Una a una llevaba mds tiempu y, col paragiies, cuan-
do picaben sacdbense suave y metiense nél. Al apoyar, soltaben y
cayien dientro; cuando se tenien axuntaes sobre la docena, sacd-
bense a un calderu o otru recipiente. Munchos pescadores, dem-
pués d’echa-y mano con un trapu, mataben a I'anguila esfiucdndola
con unes tisories o ddndo-y giielpes contra una piedra, porque
aguanta muncho fuera I'agua y lo més seguro ye qu'escapare si nun
se facia esto.

Una de les téuniques con cafna mds usaes antiguamente yera'l
garrampin, de tres puntes en forma d'anzuelos que miren pa fuera,

que lleva un plomu. Los pexes nun diben a por un cebu cola
intencion de comelu, sinén que col garrampin robdbense los pexes
ganchédndolos pela barriga, pel llombu, etc.

Pa tresportar los pexes pescaos, lo normal ye metelos nun cestu
fechu de banielles o de blimes que suel llevase al cintu. Pa con-
servalos meyor en xornaes llargues y dies de calor de les mosques,
lo meyor ye echar en cestu unes ortigues.

Nases y cestos: De distintos materiales y fechures, el sistema
ye'l mesmu pa toles tipoloxies: el pexe entra con facilidd y queda
atrapdu, siendo prauticamente imposible qu'escape.

La nasa, nasa, o nasu yeren de madera; faciense de blingues,
como los maniegos. Podien ser de blimal, de salgueru o salgar,
d’ablanal... El pexe entra pel aru o boca, la parte mds amplia, y
pasa pel cuellu —que ye la parte estrecha— que lleva per dientro’l
nasin, que ye cénicu y va estrechando hasta tener la midida xusta
pa desembocar al corazén, que ye onde queden depositaos los
pexes y donde ye mui dificil que puedan dar la vuelta per onde
entraron. Suelen tener una tapa pa sacar los pexes. Les de blimes
y salgueru yeren mds féciles de facer, podien montase namés cor-
tales espetando en suelu les vares y diba texéndose en redondo,
faciendo primero’l nasin y diendo rematdndola dempués hasta
dexala terminada. Les feches d’ablanal yeren mas dures. La época
bona pa la corta yera ente mediaos de setiembre a metd dabril,
a poder ser en menguante. Habia que turrar la madera, que yera
meyor tener en verde pero habia que lo secar primero de traba-
yalo. Antiguamente cocfase nel fornu del pan, y agora lo normal
ye ferveles ente agua como minimo un cuartu d’hora. Dempués
van sacéndose las costiel.las o les banielles «como pa los cestos»; la
primera que salia a los dos llaos d'afuera yera la que s'aprovechaba
porque’l costel.leiru habia qu’abrilu y dir sacando tires delgaes, de
les que les dos caberes yeren pa la nasa. Les banielles metiense

Nasa de Folgueiras de Boiro (Ibias). [Dibuxu d’Alberto Alvarez Pefal.

ente agua pa qu'ablandiaren y podien fendese’l dia antes de traba-
yales.

La nasa nun se dexaba de nueche, habia que dir con ella.
Ponfase xunto al veiru, «onde se guardan las truitas», que podia
ser nuna raizada, na oriella debaxo la pacion o d'unos xunglos, etc.
Dexdbase a un llau y dibase con una vara amendndoles del otru.
Tamién podia ponese nun pozu pequenu, nel fondu, y espantales
de la parte riba. Normalmente dibase riu arriba, pero amenédbense
d’arriba pa baxo porque la trucha mira siempre p'arriba y pa esca-
par suelen tirar p'abaxo (sobre too si venimos de la parte riba).
Dibase en tramos asina, y poniase la boca mirando —como ye
l6xico— p’arriba. Nun se forraba, anque solien tapase los giiecos
o furacos con fulechas, consolda o dientabrin (Osmunda regalis)
pa que nun se colaren per baxo y d'esti mou les truches se vieren
obligaes a entrar pel aru. Habialos tamién que ponien les nases

El mesmu sistema y patrén de construccion col nasin, etc. que na nasa tenémos-
lu nel nasu, masoiru, butrén,.. fechos de rede. [Dibuxu del autor].

mirando —y diben amenando— al revés vy, otros, preferien facer
un riegu y poner la nasa elli, esviando l'agua, o zarrar un pozu y
secalu dexando la nasa na tnica salida. Tamién yera normal facer
banzaos, zarrando’l riu con piedres, estaques y cebatu cruciando
d'una oriella a la otra —normalmente con poca agua— y dexando
una entrada p’armar la nasa.

A zarrar una parte’l riu con piedres formando un tridngulu o
embudu poniendo’l butrén —que describimos mds abaxo— o la
nasa nel vértiz conozse como pedreres.?s Les nases solien emplegase
sobre mediaos de payares a xineru, que ye cuando esgiieva la tru-
cha, polo que yera normal que s'armaren nos fregones o fregadeiros
—que ye onde freguen (esgiieven) les truches— o cerca d'ellos.

Dientro la variedd de tamanos, etc. podemos alcontranos
—diendo d'oriente a occidente— con que llamen 7iasu a la nasa
grande y butrén a una nasa cola boca més pequena,? o tamién nasu
a la masoira o masoiru.>* El nasu, masoira o masoiru yera como una
nasa, pero de filo (tipu bramante, maya metélica o tamién de nil6n)
y podia llevar unos aros. Funcionaba bien tamién pa les anguiles y
dexédbase de nueche con cascoxos o cascudos (que podien dir nuna
variella de paragiies nel medio travesada con ellos ya pelaos) o lli-
maces. Como tamién llevaba per dientro’l nasin, el pexe qu'entraba
buscando la carnada yd nun tenfa salida. Yera normal forrar esti
aparexu; col rfu baxu, poniase onde cuasi mds pozu habia, y pela
primavera, con mds agua, cerca’l picu’l pozu un poco averdu a un
llau onde nun la llevare l'agua si crecia’l riu pela nueche. Lo que
se facia yera dexalu amarrdu con un cordel a un drbol y con tres

28 Miyares Ferndndez (1989: 49).

29 Datos recoyios d'informantes de Corao Castiellu (Cangues d'Onis) y
d'Arenes (Parres).

30 Datos recoyios d'informantes de Santantolin d'Thias, San Pedru Paredes
(Valdés), Llaniu (Salas), Rel.lanos y Xera (Tinéu), Santolaya y Las Defradas de
Las Montafas (Cangas del Narcea).

piedres puestes, dos a los llaos de la boca y otra na pica del otru
estremu —qu'acaba en forma cénica—. Otra opcién yera poner el
masoiru nos fregaderos, pa lo qu'a veces llimpidbase una zonal riu
pa qu’hubiere arena llimpio y elli, nel sable amanoso pa qu'elles
fregaren, dexdbase armdu. Tamién podia facese un caiial con unes
piedres cerca la oriella onde nun hubiere muncha agua, pa zarrar
un poco y dexar ellil nasu. Esti mesmu sistema d'una cesta de
rede con unos aros y nasin tamién de rede, plegable y con unos
forquetos p'abrilu, tien en delles zones el nome de butrén, butrones
0 buitrén.3

Un «pariente» —mads primitivu— de les nases y butrones
ve'l trullon. «Feito de varas d'abrao o salgueiru», el trul.lon ye
estrechu, allargdu y de boca ancha per onde entren les truches y
queden atrapaes al fondu (que suel tapase con dalgo pa que nun
puedan escapar per dalguna rendexa). Pa dir con él yera ente dos,
y habfa qu’espantar les truches pa que se metieren nél.

Otres téuniques: Hai munches formes més de pescar, dalgunes
poco respetuoses cola natura y polo xeneral més nueves como
ye l'usu de llexia, cal vivo, dinamita, corriente, etc., la mayoria
les veces cometies por xente ayeno al riu onde faen eses atomies
quequi nun estudiaremos nin comentamos esceuto hasta agora
a mou de denuncia d'esti tipu de barbaridaes puesto qu’acaben
colos rios y choquen coles prautiques més tradicionales que vinie-
ron demostrando a lo llargo’l tiempu ser mas caltenibles.

De toes formes, si qu'alcontramos otres formes de pesca (y
seguro qu'hai mds) que nun incluyimos nes categories de mads
arriba y que nos paez interesante destacar:

Aparte de les alteraciones de los calces pa dexar armaes les
nases, tamién se podia facer esto pa secar los pozos y garrales —o
meyor apafales, porque yd nun habia manera de qu'escaparen—

31 Miyares Fernandez (1989: 43).



DELLES NOTES SOBRE LA PESCA FLUVIAL N'ASTURIES 247

a mano. Pa desaguar los pozos podia, por exemplu, preparase un
canalén de castanal. Tampoco yera raro que quedaren los pexes
nes preses cuando se diba a quitar I'agua a los praos.

Nel Occidente queda alcordanza d'emplegar el porru dando un
giielpe nuna piedra grande y lo mds plana posible que tea en riu
con esa ferramienta (una maza grande de madera), lo que facia que
les truches quedaren flotando atontaes y hasta inmdviles, facilitan-
do asina’l poder garrales. Otru tipu trampa enforma xeneralizada
yera montar cuerdes, con nilén con 4 6 5 tances col so anzuelu
onde senfilaben los merucos y se dexaba de nueche en pozos y
sitios que se viere que tuvieren de fregar. Volviase al otru dia pela
manana y coyiense les truches que cayeren. Podien preparase
individualmente, con un palu pequefiu a mou d'estaca, a lo que se
llamaba armar cabos (un cabu sedria 'aparexu col palu, la tanza y
el plomu) o echar una llinia.

En resume, cualquier ocurrencia yera bona siempre que se
llograre l'oxetivu en vista de les circunstancies y les necesidaes.
Como muestra ilustrativa d’'esta afirmacion, y ya pa finar, valga'l
que pa garrar cangrexos, a falta de rateles (que yeren unes redes
pequenies en forma de bolsa con un aru onde se-yos metia bazu
de vaca), bastaba echa-yos un lladriyu al agua y sacalu mds tarde
tapando los furacos porque yé taben dientro metios.

NOTA FINAL. CONCLUSION

N’Asturies, prauticamente tolos pueblos tenien polo menos tn
riu «suyu» que yera una fonte de recursos que s'esplotaben de dife-
rentes formes y en varies époques del afiu y qu'en conxuntu contri-
buyien —como dexara ya escrito nel sieglu xviit Bruno Ferndndez
Cepeda— a la riqueza o bayura del pais. Quiciabes tendriemos
de preguntanos qué nos queda d'esta riqueza de la que nos fala

esti autor: del riu abondancia de salmones y anguiles de bon afiu,
de truches como estaques y llamprees como bdrganos nun hai
mds que'l niciu de la presencia d'unes especies y la realida de
l'alarmante amenorgamientu d'otres. Anque léxicamente tien que
regulase esta actividd y nun se pue permitir too, nun paez que la
pesca y usos tradicionales seyan los mayores enemigos de los rios,
qu'entraron en crisis y en procesu de degradacion progresiva a la
vez que la sociedd rural, igual que vieno pasando col restu’l mediu
natural (y les especies pobladores del mesmu) onde s’alcontraba
perfeutamente integrada n‘harmonia dende abenayd la socieda
tradicional. Los organismos con competencies na materia y la
sociedd en xeneral, tamién n'otres estayes, nun exerciciu de sensi-
bilida deberien conocer cémo se venia funcionando antiguamente
hasta aproximadamente laniciu la segunda metd’l sieglu pasdu
y aprovechar el conocimientu y sabencia que tovia remanecen
(anque cada dia de manera mds feble). Esto nun ye dir necesaria-
mente escontra la modernidd o'l progresu, anque si sedria dexar
d’entender mal dichos conceutos pudiendo llegar a tenese un
desendolcu positivu de lo qu'ellos impliquen y signifiquen ensin
arrenunciar a la herencia del nuestru patrimoniu cultural material
y inmaterial.

Amis de les especies, tamién van desapaeciendo les artes de
pesca y la so memoria, un vocabulariu y, en definitiva, una cultura
venceyada a esti mundu fluvial que paez ser un gran desconociu
pa la sociedd moderna. Un mundu que forma tamién parte d'un
universu a puntu de la desapaicion y l'escaezu.

INFORMANTES / AGRADECIMIENTOS

Les mios gracies y reconocencia a tolos informantes (tamién a los
anénimos, que nun apaecen darréu) por compartir con nés el so tiempu
y los sos conocimientos:

Alfonso Puerta Alonso, 86 anos. Natural de Valde6n (Lleén) y vecin de
Corao Castiellu. Recoyio’l 17 de xunetu de 2011.

Alfredo Martinez Ferndndez, 59 anos. Natural de Naraval (Tinéu).
Recoyio’l 11 de setiembre de 2011.

Amable Vallina Gonzilez, 90 afios. Natural de Melendreros (Bimenes).
Recoyio’l 29 de xunetu de 2011.(*)

Anton de Diego Avaria, 79 afios. Natural d’Aballe (Parres). Recoyiol 18
d’abril de 2000.(%)

Antén Ferndndez Ferndndez, 77 afos. Natural de Las Defradas de
las Montafias (Cangas del Narcea). Recoyio'l 4 de setiembre
de 2011.

Antonio Lopez Menéndez, 70 afios. Natural de Santolaya (Cangas del
Narcea). Recoyiol 4 de setiembre de 2011.

Armando Vallobre Cueto, 73 afios. Natural de Les Arriondes (Parres).
Recoyio’l 22 de marzu de 2006.(*)

Arcadio Calvo, 84 anos. Natural de Caliao (Casu). Recoyiol 02
d’'ochobre de 2011.

Bernardino «lto» Gonzdlez Alvarez, 78 afos. Vecin de Llaniu (Salas).
Recoyio’l 4 de setiembre de 2011.

Eduardo Bonhome, 82 anos. Natural ’El Puntal (Villaviciosa). Recoyio'l
4 d’avientu de 2011.

Esther Piviera Piquero, la de Cundo, «que yera la que mds anguiles pesca-
ba» —y non dicho por ella—. 77 afios. Natural de Castiellu la Marifia
(Villaviciosa), Recoyio’l 4 d’avientu de 2011.

Felipe Pérez Melero, 60 anos. Vecin de Panes (Penamellera Baxa).
Recoyio’l 14 de setiembre de 2011.

Gil Samuel Ferndndez Pérez, 68 anos. Natural de Rel.lanos (Tinéu).
Recoyio’l 23 d'ochobre de 2011.

Humberto Portugal Prieto, 64 afios. Natural de Caliao (Casu). Recoyio'l
2 d'ochobre de 2011.

José Antonio Quirds Gonzilez, 77 anos. Natural de Fonfria (Llaviana).
Recoyio’l 1 dochobre de 2011.

José Arias Lopez «Sepo», 90 afios. Natural de Yernes. Recoyiol 13 de
payares de 2011.

José Feito Peldez, 84 anos. Natural de Xera (Tinéu). Recoyio’l 7 de xineru
de 2012.

José Gonzilez Lépez, 73 afos. Natural de Fuxéu (Tameza). Recoyio’l 26
de xunu de 2011.

Julidn Luarca Cueto, 81 afios. Natural de Vallimoru, vecin de Tarafies
(Ponga). Recoyiol 12 de xunetu de 2007.(*)

Juan Alonso Marqués, 46 anos. Natural de Cimavilla (Xix6n). La so
familia yera de La Marina de Villaviciosa. Recoyiol 14 de xunetu de
2011.(%)

Luciano Menéndez Ferndndez de Munalén (Tinéu). 31 afos. Recoyiol 23
d’'ochobre de 2011.

Manuel Ferndndez Blanco de Caliao (Casu) (n. 1961).

Manuel Garcia Garcia «Manolo Sola», 82 afios. Natural de San Pedru
Paredes (Valdés). Recoyio’l 11 de setiembre de 2011.

Manuel Iglesias Tuiion, 70 anos. Natural de Vil.lanueva «y cridu n’El
Rebel.l6n» (Teberga). Recoyio’l 25 de setiembre de 2011.

Manuel Rubio Rodriguez «Margalito», 83 anos. Natural d’Ayones y vecin
de Xarmonde (Valdés). Recoyio’l 23 d'ochobre de 2011.

Miguel San Martin Capin, 70 afos. Natural de Cueves del Agua
(Ribeseya). Recoyio’l 9 de xineru de 2011.(%)

Owidio Prieto Huerres, 69 anos. Natural de Pivierda (Colunga). Recoyio'l
25 de payares de 2011.(%)

Pedro Queipo Alvarez, 60 afios. Natural de Navelgas (Tinéu). Recoyio'l
23 d'ochobre de 2011.

Raiil Gonzilez, 68 afos. Natural de Serandias (Bual). Recoyio'l 26
d'ochobre de 1997.(*)

Sergio Barrero, 70 anos. Natural de Santantolin d’lbias. Recoyiol 09
d’avientu de 2011.

Victor Molina Lobo, 51 anos. Natural de Llozana (Pilofia). Recoyio’l 11
de xunu de 2003.(%)

Vitorino Garcia Gonzdilez, 48 anos. Natural de Trabiau (Degafia).
Recoyio'l 9 d'avientu de 2011.

Los marcaos con asteriscu (¥) fueren entrevistaos por Alberto
Alvarez Pefia, a quien-y doi les gracies polos datos que m’apurrié, polos
dibuxos... y por un llargu etcétera.



